Nafarroako Parlamentuko Mahaiak, 2010eko irailaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Osasun Departamentua premiatzen baita flebotomia terapeutikoak modu zentralizatuan eta hematologiako espezialista baten ikuskaritzapean egin daitezen.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Patxi Zabaleta Zabaletak eta Maiorga Ramírez Errok, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Osasun Batzordean eztabaidatu eta bozkatzeko:

Zioen azalpena:

Flebotomia terapeutikoekin egiten den tratamendua (odolusteak) egokia da gehiegizko burdin kopurua izatea eragiten duten patologietan.

Tratamendu hori egokia da kasu hauetan:

1.- Hemokromatosi hereditarioa (HH) da kasurik ohikoena. Gaixotasun hereditarioa da, eta bere ezaugarria nagusia da burdinaren metabolismoaz arduratzen den genea akastuna dela. Kalkulatzen da gaixotasunaren eragina arraza kaukasoarrean 1/200-400 ingurukoa dela, eta pertsona heterozigotikoen kopurua –genearen eramaileak– % 6 eta % 15 artekoa dela.

2.- Anemia sideroblastikoak.

3.- Azaleko porfiria berankorra.

Azken bi patologiak ez dira hain ohikoak.

Patologia horien pronostikoari dagokionez, zirrosi, diabetez edo miokardiopatiarik ez bada garatzen, gaixoen biziraupena gainerako populazioaren antzekoa da, tratamendua jasoz gero.

Hasierako tratamenduan, 450 ml-ko aldizkako flebotomiak egiten dira, astero edo bi astetik behin, ferritina plasmatikoa 50 nl/mg-tik beherakoa izan arte; ondoren, mantentzeko tratamendua ematen da –aldizkako flebotomiak 3-6 hilabetetik behin–, burdin gordailuak normalizatu arte.

Azaldutako guztia dela-eta, parlamentu-talde honek ondoko erabaki proposamena aurkeztu du:

Nafarroako Parlamentuak Nafarroako Gobernua premiatzen du flebotomia terapeutikoak modu zentralizatuan egin daitezen Odol Bankuan edota Ospitaletegiko, Tuterako Reina Sofía Ospitaleko edo Lizarra García Orcoyen Ospitaleko hematologia zerbitzuetan, betiere hematologiako espezialista baten ikuskaritzapean.

